
3P Biopharmaceutical "Empresa Bandera 2008" hautatu dute hogeita bi hautagairen artean

Nafarroako Gobernuak, CEINen bidez, saritutako enpresaren berrikuntza eta hazkunderako gaitasuna nabarmendu ditu

Osteguna, 2009ko apirilaren 16a.  3P Biopharmaceutical Nafarroako enpresa "Empresa Bandera 2008” hautatu dute entitateak iaz “Garatzeko Gaitasun Handiko” (GGH) enpresa gisa kalifikatu zituen 22 enpresen artean. Saria Nafarroako Gobernuak luzatu du Nafarroako Enpresen Berrikuntzarako Europako Zentroa (CEIN) sozietate publikoaren bidez, eta gaur goizean egindako ekitaldian eman dio enpresari. Ekitaldi horretan, José María Roig Aldasoro Berrikuntza, Enpresa eta Lan kontseilariak, Carmen Leza CEINeko gerenteak eta Dámaso Molero 3P Biopharmaceutical enpresako gerenteak parte hartu dute.


Enpresa bat GGH moduan aitortzeko eta CEINetik laguntza berezia jasotzeko, nahitaezkoa da lau urtetik beherako enpresa-ibilbidea izatea, merkatu estrategikoetan aritzea, hasieratik nazioarteko merkatura hedatzeko politika garatzea eta berrikuntza-osagai handia izatea.


“Empresa Bandera” saria emateak esan nahi du 3P Biopharmaceutical (CEINeko Enpresa Berritzaileen Haztegian kokatuta dago 2007tik) enpresak izaera berritzailea duela eta hazteko eta hedatzeko aukerak dituela aldagaien multzo baten bidez, hala nola jarduten duen sektorea, ekipo sustatzailearen gaitasuna edo lana eta merkatu-kuota sortzeko aurreikuspenak.


Sari honi esker, konpainiak 6.000 euroko laguntza ekonomikoa jasoko du enpresa berriko kalitate-sistemaren garapena egiteko, aholkularitza-enpresa espezializatu baten laguntzaz. 


3P Biopharmaceutical enpresak jatorri bioteknologikoko peptidoak eta proteinak egiteko prozesuak garatzen ditu, gerora horiek sektore farmazeutikoak botikak egiteko erabili ahal izateko. Enpresaren hazkunde-planean, enpresa berri bat abian jartzeaz gain, Espainiako Botiken Agentziaren (AGEMED) ziurtagiria lortu nahi da GMP kalitateko molekulen ekoizpena zabaltzeko –nazioarteko kalitate-estandarrak, AGEMEDek berak, Europako Botiken Agentziak (EMEA), USAko Botiken Administrazioak (FDA) eta botiken beste agentzia batzuek araututakoak-. Enpresa berriak terapia zelularreko unitate independentea ere badu. Era berean, langileen kopurua handitu nahi du, langile kualifikatuak gehituz, eta bezeroak Europar Batasuneko gainerako herrialdeetara eta Estatu Batuetara hedatu nahi ditu. 


Horrez gain, 3P enpresa merkataritza-plataforma bioteknologiko espezializatu bat sortzea sustatzen ari da, Nafarroa eskualde erreferentea izan dadin bizitzaren zientzietan, bioteknologian eta biofarmazian.


Beste lau enpresa sari honetarako finalista moduan hautatu zituzten: Paisatge, Madergia, D2D eta Ojer Pharma.


Gaur egun 19 enpresa daude CEINen Berrikuntza Haztegietan. Espazio horietan berrikuntza-osagaia duten enpresa-ekimen berriak aldi baterako hartzen dira. Espazio horiek instalazioak, azpiegiturak eta zerbitzu bereziak ematen dituzte enpresa horien garapenari eta hazkundeari mesede egiteko. Haztegietan bi espazio berezitu daude, bata sektore anizkunekoa eta bestea komunikazioaren eta informazioaren teknologietan aritzen dena, IKT Haztegia. 


Hauek dira gaur egun CEINen Berrikuntza Haztegietan kokatutako enpresak: 3P Pharmaceutical, ACSolar XXI, Asist, dRaiz, Ecoenergía Sistemas Alternativos, Iden Carbohydrate, Madergia. Martan, Paisatge, Sensolab, Tafco, Simax eta Wututu. Horrez gain, IKT Haztegian D2D, Enotic, Geoactio, Iteralia, KSI eta Orbital Aerospace enpresak daude.(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

